
 
 
 
 
 
 
 
JOSÉ IGNACIO GÓMEZ PÉREZ, deputado e portavoz provincial do GRUPO 

SOCIALISTA da Deputación de Ourense, en base ó previsto na Lei de Bases 
Reguladora do Réxime Local, ó artigo 91 e 97, entre outros, do R.O.F. e ó 
Regulamento da Corporación presenta unha MOCIÓN SOBRE A PETICIÓN DE 
DEMISIÓN DO PRESIDENTE DA DEPUTACIÓN que espera sexa incluída na sesión 
plenaria en base á seguinte: 

 
 

EXPOSICIÓN DE MOTIVOS 
 
 

 No ano 2010 o Partido Popular de Ourense celebrou o seu congreso 
provincial. Nas semanas anteriores a celebración deste congreso efectuáronse máis 
de cen contratacións por parte desta Deputación de persoas vencelladas ó Partido 
Popular. Moitas delas foron compromisarias, segundo datos aparecidos nos xornais, 
pero a gran maioría eran familiares de compromisarios ou de cargos do PP. 

 
 Ademais hai que ter en conta que por aquel entonces tamén asistiron 

como compromisarios a dito Congreso ducias e ducias de traballadores fixos ou 
eventuais, ou familiares destes. 

 
O PSdG-PSOE puxo en coñecemento da fiscalía toda este serie de 

irregularidades, e a día de hoxe, froito daquela recopilación de datos, o xuíz do xulgado 
de instrución número 1 de Ourense imputa a José Luis Baltar Pumar por prevaricación 
continuada por “formalizar a contratación de 104 traballadores prescindindo a sabendas 
dos presupostos esenciais establecidos na ordenanza de 8 de xaneiro do 2004”. 

 
Segundo o auto “a obriga do entonces presidente da Deputación de Ourense era 

formalizar contratos con persoas que reunisen os presupostos necesarios para 
desempeñar o posto de traballo ofertado, presupostos que terían que ter sido feitos 
públicos para facilitar o acceso ós mesmos de calquera persoa que se considerase co 
dereito a desempeñalos, pero o certo é que se limitou a contratar a aquelas persoas que 
lle viñeron en gana, atentando deste modo contra o recto funcionamento da función 
pública”. 

 
Así mesmo, e en palabras do xuíz “todos os indicios fan pensar en que por parte 

de José Luis Baltar na súa calidade de presidente da Deputación Provincial de Ourense, 
formalizou un total de 104 contratos de natureza temporal prescindindo dos presupostos 
esenciais establecidos na ordenanza municipal de 8 de xaneiro do 2004, sendo a maior 
parte das persoas beneficiarias dos contratos afíns dun ou outro modo ó partido popular e 
elo en vésperas do Congreso que tiña por obxecto nomear ó presidente do PP ourensán, 
resultando curiosamente elixido o seu propio fillo”. 

 
Pódese concluír que José Manuel Baltar Blanco viuse beneficiado por estas 

contratacións para ser proclamado presidente do Partido Popular de Ourense. 
 
 
 



 
 
 
 
 
 
 
Así mesmo, e uns meses despois, o fillo de José Luis Baltar accedeu á 

presidencia desta Deputación dunha maneira torticeira e facendo unha manobra máis 
próxima ás sucesións monárquicas ou de rexímenes totalitarios que a unha democracia. 

 
Polo tanto, José Manuel Baltar chegou ata onde chegou porque é o último 

colocado do anterior presidente, co que o unen “vínculos familiares”. Primeiro fronte ó PP 
de Ourense cunha manobra utilizando fondos públicos para beneficiar o seu vástago, e 
logo, e froito desta xogada foi outra vez colocado como Presidente da Deputación. 

 
E como a demisión é un acto persoal, como moi ben nos instriu José Manuel 

Baltar Blanco coa brilantez que o caracteriza hai poucos días nun programa de televisión 
estatal, o grupo provincial socialista formula a seguinte   

PROPOSTA DE ACORDO: 

 Solicitar a demisión como deputado provincial e Presidente da 

Deputación de Ourense de José Manuel Baltar Blanco por todos os 

feitos anteriorme expostos. 

 

 

En Ourense a 23 de abril de 2013. 

 

 

 

Asdo.: José Ignacio Gómez Pérez 

 

 

 
 

 
 
-SR.PRESIDENTE DA DEPUTACIÓN PROVINCIAL DE OURENSE 

 


